
Shri Bala Stotram 2

శ్రీబాలాస్తోత్రమ్   ౨

వరదాభయపుస్తకాక్షమాలావిలసత్పాణిసరోజభాసమానామ్ ।
శరదిన్దుసహస్రకోటితుల్యాం   పరమానన్దమయీం  ప్రణౌమి  బాలామ్ ॥ ౧॥
కరుణైకనిధిం  విశాలనేత్రాం  నలినీపల్లవచారు  పాణిపాదామ్ ।
నిఖిలాఘమవేద్యదివ్యరూపాం పరమానన్దమయీం  ప్రణౌమి  బాలామ్ ॥౨॥
అరుణాభతనుం సుమన్దహాసాం  కమలామోదముఖీం రవీన్దుభాసామ్  ।
శరణాగతరక్షణాధికాశాం పరమానన్దమయీం  ప్రణౌమి  బాలామ్ ॥ ౩॥
తిలకోదితఫాలదివ్యశోభాం కబరీభారవిలాసి నిర్మలాస్యామ్ ।
విమలానఘరత్నహారభారాం పరమానన్దమయీం  ప్రణౌమి  బాలామ్ ॥ ౪॥
చరణామలహంసకాభిరామాం పదపఙ్కేరుహనమ్రసర్వదేవామ్  ।
కులిశాఙ్కుశపఙ్కజాఙ్ఘిపద్మాం  పరమానన్దమయీం  ప్రణౌమి  బాలామ్ ॥ ౫॥
నవయౌవనచారుభావలీలాం ఘనతాటఙ్కవికాసికర్ణపూరామ్  ।
మణిమౌక్తికనాసికాభిరామాం పరమానన్దమయీం  ప్రణౌమి  బాలామ్ ॥౬॥
పరవాగ్భవమన్మథాదిమధ్యాం విమలాఙ్గాం  సితపఙ్కజే నిషణ్ణామ్  ।
వివిధాకృతివేద్యమూలరూపాం పరమానన్దమయీం  ప్రణౌమి  బాలామ్ ॥ ౭॥
రక్తవస్త్రపరీధానాం  ఫుల్లకల్హారహస్తకామ్   ।
దేవీం ప్రణౌమి  తాం బాలాం నిత్యకల్యాణరూపిణీమ్ ॥౮॥
ఇతి శ్రీబాలాస్తోత్రమ్   (౨) సమ్పూర్ణమ్  ।

